Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Achubiaeth – Effesiaid 6: 17 (5ed o 8)
Derbyniwch achubiaeth yn helmed ar eich pen... 

 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu helmed o ryw fath (beicio/adeiladu/Bob y Bildar)
.....

Rydyn ni wedi edrych ar rai darnau o wisg y milwr....

Ewch dros yr hanesion blaenorol yn gryno – gwybod y gwir am Iesu/belt gwirionedd; Iesu sy’n gwneud ni’n iawn hefo Dyw/cyfiawnder fel llurig; rhannu’r newyddion da am heddwch gyda Duw fel esgidiau am ein traed; tarian ffydd.

Heddiw dyn ni am sôn am ddarn pwysig iawn o’r arfwisg – yr helmed. 

Pwy yma sy’n gwisgo helmed wrth fynd ar y beic? Pam dych chi’n gwisgo helmed?

Be sy mor bwysig am ein pennau ni? (Yr ymennydd, y gallu i feddwl, y gallu i reoli’r corff, y gallu i wneud penderfyniadau).

Edrychwch ar helmed y milwr Rhufeinig. Roedd yr helmed yn gorchuddio’i ben i gyd. Roedd hi’n dod i lawr yn isel yn y cefn i warchod cefn ei wddf, ac roedd yna ddarnau hir yn hongian i lawr yn y ffrynt i warchod ei wyneb/ ei fochau. 

Mae’r pen a’r ymennydd yn ddarnau holl bwysig o’n cyrff. Rydyn ni’n defnyddio’n meddyliau i wneud penderfyniadau a dewisiadau. Os byddai’r milwr Rhufeinig yn cael ei daro yn ei ben, yna, fwy na thebyg, dyna’i ddiwedd o. Mae gwisgo helmed dda yn holl bwysig i’n cadw ni’n saff, os dyn ni’n mynd ar y beic neu’n ymladd mewn brwydr.

Mae Duw wedi paratoi helmed i Gristnogion, i gadw ein meddyliau ni’n lân, ac yn canolbwyntio ar Iesu. Mae’r helmed yma’n rhoi gobaith i ni.
Mae’r adnod yn dweud, ‘ Derbyniwch achubiaeth yn helmed ar eich pen...’

Be ydy achubiaeth?  Y gobaith sicr y cawn ein hachub ac y byddwn yn mynd i’r nefoedd yn y diwedd. (Ein hachub o’r gosb dyn ni’n haeddu am frifo Duw a phobl eraill – sef ‘pechodau’).

Pan dyn ni’n wynebu triciau slei y diafol, a thriciau slei pobl sy’n gas tuag aton ni, dylen ni gofio be mae Duw wedi roi fel helmed i’n cadw ni’n saff -  y gobaith sicr y cawn ein hachub ac y byddwn yn mynd i’r nefoedd yn y diwedd. 

Mae Duw wedi ein derbyn ni am fod Iesu wedi cymryd y gosb am bopeth drwg dyn ni wedi’i wneud. Dyn ni wedi cael ein hachub oddi wrth y gosb dyn ni’n ei haeddu. Nid ni sydd wedi achub ein hunain, dyn ni’n derbyn yr achubiaeth gan Dduw drwy gredu yn Iesu. Cofiwch wisgo’ch helmed! 

Gweddi

Ein Tad, dyn ni’n gwybod dy fod gen ti nerth a  phŵer aruthrol. Rwyt ti wedi paratoi arfwisg i ni, er mwyn i ni allu sefyll yn gryf yn erbyn triciau slei y diafol. Helpa ni i wisgo’r arfwisg – y gwir wedi ei rwymo fel belt am ein canol, cyfiawnder Iesu’n llurig amdanom, a'r brwdfrydedd i rannu’r newyddion da am heddwch gyda thi yn esgidiau ar ein traed. Helpa ni i ddal gafael yn nharian ffydd bob amser, ac i dderbyn achubiaeth yn helmed ar ein pen. Amen.

